
藥師琉璃光佛印咒
以左右手頭指以下八指。反叉入於掌中。右壓左。兩腕相去五寸許。
以二大指來去咒曰。
嗡(1)呼嚧呼嚧(2)戰馱(去音)利(3)摩撜祇(4)莎訶(5)
是法印咒。若有人等。多諸罪障。及諸婦女難月產厄。願欲轉禍求福。
并患鬼神病難差者。以五色線而作咒索。用繫病人項及手足腰腹等處。
仍教令作藥師佛像一軀。寫藥師經一卷。造幡一口。以五色成四十九尺
。又復教然四十九燈。燈作七層形如車輪。安置像前。又教放生四十九
頭。然後與作五色咒索。作咒索法。得線未搓。即燒名香發願已。咒四
十九遍香煙熏竟。搓線作索咒聲莫絕。搓作索已。以印拄之。更咒其索
四十九遍。然後結作四十九結。一咒一結數足即止。應將此索繫彼人身
。又轉藥師經四十九遍。所有罪障皆得解脫。臨產之時一無苦惱即得易
生。所生孩子形貌端正。聰明智慧壽命延長。不遭橫苦常得安隱。鬼神
之病立即除斷。

由此印真言  加持威力故  能滿一切願  除一切不祥  生一切福德
滅一切罪障  能令諸有情  見聞獲安樂  次稱揚讚歎  本尊之功德
歸命滿月界  淨妙琉璃尊  法藥救人天  因中十二願  慈悲弘誓廣
願度諸含生  我今申讚揚  志心頭面禮  根本之密印  二羽內相叉
兩腕稍相去  開張三二寸  禪智而來去  彼大真言曰
嗡(1)呼嚧呼嚧(2)戰馱(去音)利(3)摩撜祇(4)莎訶(5)

面向於本尊。合掌作禮。禮三部尊。及本尊已。舉頭諦觀佛菩薩金剛像也。
向佛陳說三世宿愆惡障。重懺本尊所。亦如是懺禮。偈曰

我從過去世  流轉於生死  今對大聖尊  盡心而懺悔  如先佛所懺  
我今亦如是  願承加持力  眾生悉清淨  以此大願故  自他獲無垢

